
వెంకన్న. - వినండి మఱి, దీనితోసరి.



        కం.  గారెలు బూరెలు వే నీ

              నోరన్ నేఁ జూడ, నర్జునుఁడు సూడంగాఁ

              బోర హరి విశ్వరూపపు

              నోరుల నక్షౌహిణులు ధణుల్ బలె వ్రాలున్.      ౨




సుబ్బన్న. - వెంకన్నా, పోగొట్టుకొన్నావు గదా యింత కష్టపడి తిని సంపాదించిన 1116 ర్లున్ను.

వెంకన్న. -  రేపు మళ్లీ తింఛా. రోజూ తింఛా.  [అని కుడిరొ మ్మప్పళించును.

అందఱు. - ఓర్నీయిల్లు బంగారం గానూ! బకాసురుండవురా? [అని నవ్వుదురు.

[నేపథ్యమున ఘణీల్ ఘణీల్ ఘణీల్ మని ఘంటారవములు.

సుబ్బన్న. - [పరికించి] ఏం బరువు లోయి, అని ? యేనుగలు , మోసుకొని కోటవైపు వెళ్లుతూ వున్నవి?

వెంకన్న. - ఈరాత్రి వూరేగింపు కదా ! అందుకోసం బాణసంచు చెన్నపట్ణంలో చేయించి, విశాఖపట్ణం రేవునుంచిన్ని, భీమునిపట్ణం రేవునుంచిన్ని రప్పించారుష.

సుబ్బన్న. - వహవ్వా! వహవ్వా! యీయుత్సవాలు ముగిశిందాక నేను యీవూరిఖ వదలనయ్యా. రాత్రంతా మేలుకొని వూరేగింపు చూతాం. అందుకోసం యిప్పుడే గోపాలస్వామి గుళ్లోకి వెళ్లి పడుకొందాం రండి.

ఇతరులు. - అది మంచి పని.  [అని అందఱును నిష్క్రమింతురు.

